ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՓՈՓՈԽՈՒԹՅՈՒՆՆԵՐ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

1. Ընթացիկ իրավիճակը և իրավական ակտի ընդունման անհրաժեշտությունը. 
 «Հայաստանի Հանրապետության 2023 թվականի պետական բյուջեի մասին» օրենքում վերաբաշխում և  փոփոխություններ, Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ` Նախագիծ) համար հիմք է ընդունվել Կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» թիվ 1902-Լ որոշման հավելվածի «Առողջապահության նախարարություն» բաժնի միջոցառումների 24-րդ կետի 24.1 ենթակետը: 
Առողջապահության նախարարի  2022 թվականի հուլիսի 7-ի թիվ 2910-Լ հրամանով հաստատվել է «ՀՀ առողջության առաջնային պահպանման օղակի բարեփոխումների միջոցառումների ծրագիրը», որի նպատակն է ապահովել առողջության առաջնային պահպանման (այսուհետ` ԱԱՊ) օղակի արդիականացումը, շարունակական զարգացումը և արդյունավետության բարձրացումը: 
	Ծրագրի շրջանակներում նախատեսվում է ԱԱՊ բժշկական կազմակերպությունների կառուցվածքային բարեփոխումներ, ԱԱՊ օղակի օրինակելի մոդելի ընտրություն, ԱԱՊ օղակի մասնագետների պատասխանատվության բարձրացում բնակչության առողջության պահպանման գործում, ԱԱՊ բժշկի գործառույթների վերանայում, ընդլայնում, կանխարգելիչ բժշկության հզորացում, հիվանդանոցային դեպքերի թվի նվազում, ԱԱՊ օղակում կիրառելի որակի սահմանման մշակում:
	Միջոցառումների շրջանակներում նախատեսվում է նաև փորձարարական ծրագրերի իրականացում Հայաստանի Հանրապետության մեկ կամ երկու մարզերի բժշկական կազմակերպությունների օրինակի վրա: Փորձարարական ծրագիր ներդրվելու է  նաև ՀՀ Լոռու մարզի Ալավերդու տարածաշրջանի Դսեղ բնակավայրի «Դսեղի առողջության կենտրոն» պետական ոչ առևտրային կազմակերպությունում (այսուհետ` Կազմակերպություն)` հաշվի առնելով Առողջապահության նախարարության և «Հայաստանի մանուկներ» բարեգործական հիմնադրամի (COAF) համագործակցության շրջանակներում ներկայում հիմնադրամի կողմից կառուցվող  Կազմակերպության նոր շենքը: Փորձարարական ծրագրի նպատակն է նաև  մատուցվող ծառայությունների որակի բարելավումը: 
	Ծրագրի նպատակն է Դսեղ, Չկալով, Դեբետ, Մարց, Ձորագետ, Քարինջ, Վահագնի, Ձորագյուղ, Եղեգնուտ, Վահագնաձոր, Անտառամուտ, Թումանյան, Լոռուտ, Շամուտ, Ահնիձոր և Աթան բնակավայրերի բնակչությանը մատուցել բարձրորակ բժշկական ծառայություններ, ընդլայնել բժշկական ծառայությունների ծավալը, վերապատրաստել բժշկական անձնակազմին, այդ թվում ներդնել պացիենտ-բժիշկ հարաբերությունների որակի  բարելավման նոր մոտեցում: Կազմակերպությունը ներկայումս սպասարկում է 4200 բնակիչ, որից` 703 մանկական տարիքի:
       Կազմակերպությունն ունենալով նոր շենքային պայմաններ, կարիք ունի նաև համապատասխան կահավորման և բժշկական անհրաժեշտ սարքավորումներով  հագեցման, ինչից հետո ծրագրի շրջանակներում նախատեսվում է կազմակերպել նաև մասնագիտական խորհրդատվություններ` ներգրավելով «հյուր-բժիշկ» մասնագետների։ Նշված մասնագիտական խորհրդատվությունների նպատակն է բարձրացնել  բժշկական ծառայությունների հասանելիությունը և մատուցվող ծառայությունների որակի բարելավումը: 
	Հաշվի առնելով, որ Կազմակերպության շենքի կառուցումն ամբողջությամբ իրականացվում է «Հայաստանի մանուկներ»  բարեգործական հիմնադրամի (COAF) ֆինանսավորմամբ, որոշ անհրաժեշտ բժշկական սարքավորումների ձեռքբերումը,  ինչպես նաև հիմնադրամի աջակցությամբ կազմակերպվում է բուժաշխատողների վերապատրաստման գործընթացը, Առողջապահության նախարարությունն  իր հերթին  Ծրագրի ներդրմանն աջակցելու նպատակով` Կազմակերպության կարիքների համար անհրաժեշտ բժշկական սարքավորումների և բժշկական կահույքի ձեռք բերման նպատակով կազմակերպել է գնման ընթացակարգ:
	«Արմավիրի ԲԿ» ՓԲ ընկերության կառուցման աշխատանքների իրականացմանը զուգահեռ անհրաժեշտ է իրականացնել նաև բժշկական սարքավորումներով հագեցման ապահովում, որի մասով նախաձեռնվել է գնման գործընթաց, որի մոտավոր արժեքը կազմում է 41.6 մլն դրամ: Գույքի ձեռքբերումը պայմանավորված է նրանով, որ առողջապահական կազմակերպությունների արդիականացմամբ նախատեսվում է ոչ միայն շենքային պայմանների բարելավում այլ նաև անհրաժեշտ սարքավորումներով հագեցում:
	Նախագծով նախատեսվում է ՀՀ Կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» թիվ 1902-Լ որոշման «Առողջապահության նախարարություն» բաժնի միջոցառումների ծրագրով հաստատված առողջապահական օբյեկտների կառուցման, վերակառուցման շինարարական աշխատանքների նախագծանախահաշվային փաստաթղթերի կազմման համար ֆինանսական միջոցների հատկացում ըստ շինարարական օբյեկտների: Նախագծանախահաշվային փաստաթղթերն իրենցից ներկայացնում են նախագծի կազմման և փորձաքննության, ինչպես նաև տեղակապման աշխատանքների իրականացում: Նախատեսվում է թվով 17 նախագծանախահաշվային փաստաթղթերի կազմման աշխատանքներ, որից մեկը ներառում է թվով 20 ամբուլատորիաների ՆՆՓ-ներ, և 20 շինարարական օբյեկտի տեղակապումներ:
	Նախագծով նախատեսվում է նաև «Վաղարշապատի ԲԿ» ՓԲԸ-ի վերակառուցման աշխատանքների նախագծի փոփոխում, որի արժեքը կազմում է 60,019.1 հազ. դրամ (կից ներկայացվում է քաղաքաշինության կոմիտեի կողմից ներկայացված հիմնավորումները), որը բաղկացած է 2 չափաբաժնից` 35,0 մլն և 25,5 մլն դրամ, որից 35,5 մլն դրամի գնումը իրականացվելու ՀՄԱ ընթացակարգով: ՀՄԱ ընթացակարգի ընտրությունը պայմանավորված է նրանով, որ նախնական վերակառուցման նախագծանախահաշվային փաստաթղթերը մշակված են մի կատարողի կողմից, իսկ խնդիրը առաջացել է վերակառուցման աշխատանքները իրականացնելիս: Կառուցման ընդհանուր աշխատանքները պետք է իրականացվեն զուգահեռ, և որպեսզի կառուցման աշխատանքները իրականացվեն սահմանված ժամանակացույցով և չենթարկվեն պարապուրդի,  անհրաժեշտ է մասնաշենքի կառուցման ՆՆՓ-ի գնումը իրականացնել «Գնումների մասին» ՀՀ օրենքի 23-րդ հոդվածի 1-ին մասի 2-րդ ենթակետի համաձայն` հրատապ մեկ անձ ընթացակարգով:  
[bookmark: _GoBack]	Նախնական նախագծման ժամանակ չէր նախատեսվել հիմնական մասնաշենքի կառուցման աշխատանքներ, այլ նախատեսվել էր վերակառուցում, սակայն շինարարական աշխատանքների մեկնարկման ժամանակ պարզվել է, որ հիմնական մասնաշենքը չի համապատասխանում քաղաքաշինական նորմերին, նշված հանգամանքով պայմանավորված, որոշվել է վերակառուցման աշխատանքների իրականացման  փոխարեն իրականացնել կառուցման աշխատանքներ, որը ավելի հիմնարար է և նպատակային: Հաշվի առնելով այն, որ վերակառուցման աշխատանքները և մասնաշենքի կառուցումը պետք է լինի համադրելի և համակցված, ինչպես նաև այն, որ վերջնական նախագծի պատրաստման պատասխանատուն լինի նույն նախագծողը անհրաժեշտ է, որ նախագծման լրացուցիչ մասը նույնպես իրականացվի նույն նախագծողի կողմից: Իսկ 25,5 մլն դրամ գումարի հատկացումը պայմանավորված է Վաղարշապատի ծննդատան կառուցման նախագծանախահաշվային փաստաթղթերի կազմման համար, որը իրականացվելու է մրցույթային կարգով:
	Նախագծով նախատեսվում է նաև 2022 թվականին նախատեսված (ՀՀ կառավարության որոշմամբ 2022 թվականին հատկացված գումարը վերադարձվել է պահուստային ֆոնդ), սակայն չիրականացված «Հոգեկան առողջության պահպանման ազգային կենտրոն» ՓԲԸ-ի մասնաշենքի նախագծանախահաշվային փաստաթղթերի կազմման համար 26,400.0 հազ. դրամ գումարի հատկացում 2023 թվականին:
	Նախագծով նախատեսվում է նաև «Աշտարակի ԲԿ» ՓԲ Ընկերությանը հատկացնել 18,900.0 հազ. դրամ: Գումարը հատկացվելու է առանձին միջոցառմամբ, որպես դրամաշնորհ: Հատկացված գումարը ուղղվելու է «Աշտարակի ԲԿ» ՓԲ ընկերության կառուցման ժամանակահատվածում այլ տարածք տեղափոխվելու և տվյալ տարածքի 2022 թվականի հունիսի 1-ից մինչև դեկտեմբերի 31-ը ընկած ժամանակահատվածի համար վարձավճարի գումարի փոխհատուցման համար: Գումարի հատկացման անհրաժեշտությունը պայմանավորված է բժշկական ծառայությունների մատուցման անխափան իրականացման համար` կառուցման աշխատանքների իրականացման ընթացքում: 
Իրականացվող վերաբաշխումները նախատեսվում է իրականացնել Առողջապահական կազմակերպությունների կառուցում, վերակառուցում միջոցառման քաղաքաշինության կոմիտեի կողմից իրականացվող կառուցման, վերակառուցման աշխատանքների նվազեցումների մասով, մասնավորապես. քաղաքաշինության կոմիտեի կողմից ներկայացվել է թվով 4 շինարարական օբյեկտների նվազեցումների պատճառները, որոնք պայմանավորված են հետևյալ հանգամանքներով՝
1. ՀՀ Արագածոտնի մարզի Աշտարակի բժշկական կենտրոնի վերակառուցում. Մինչև օրս դատարկված չեն հիվանդանոցային գլխավոր վերակառուցվող մասնաշենքը և դիահերձարանը և հնարավոր է շարունակել միայն նոր պոլիկլինիկայի շենքի կառուցումը:
2. ՀՀ Արմավիրի մարզի Վաղարշապատի բժշկական կենտրոնի վերակառուցում. Վերակառուցման ենթակա գլխավոր մասնաշենքի քանդման ժամանակ ի հայտ եկած շենքի վթարայնության բարձր ռիսկայնության պատճառով աշխատանքներն այդ մասնաշենքում դադարեցվել են և վերանախագծման անհրաժեշտություն է առաջացել, որը նախատեսվում է նույն նախագծով:
3. ՀՀ Կոտայքի մարզի Եղվարդի «Նաիրիի» բժշկական կենտրոնի կառուցում. Հողային աշխատանքների իրականացման ընթացքում ի հայտ են եկել ստորգետնյա կոմունիկացիաներ, բժշկական կենտրոնին չպատկանող մալուխներ և գազամատակարարման խողովակներ: Վերջիններիս տեղափոխման նախագծերի բացակայությունը հնարավորություն չի տալիս նախատեսված ֆինանսական միջոցների չափով կատարել շինարարական աշխատանքներ:
4. ՀՀ Լոռու մարզի Տաշիրի բժշկական կենտրոնի կառուցում. Հողային աշխատանքների իրականացման ընթացքում ի հայտ են եկել ստորգետնյա կոմունիկացիաներ, նաև տարածքում առկա են բարձրավոլտ հոսանքի գծեր և անհրաժեշտություն է առաջացել իրականացնել վերջիններիս տեղափոխումը: Ինչպես նաև տրամադրված ֆինանսական միջոցների չափով հնարավոր չէ կատարել շինարարական աշխատանքներ՝ համաձայն շինարարության օրացուցային գրաֆիկի:

2. Ակնկալվող արդյունքը․
	ՀՀ Կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» թիվ 1902-Լ որոշման «Առողջապահության նախարարություն» բաժնի միջոցառումների ժամանակին և պատշաճ կատարման ապահովում: «Դսեղի առողջության կենտրոն» ՊՈԱԿ-ի նոր շենքի կառուցման աշխատանքներն ավարտելուց հետո անհրաժեշտ բժշկական սարքավորումներով և  բժշկական կահույքով  հագեցում, ինչը հնարավորություն կստեղծի ՀՀ Լոռու մարզի Ալավերդու տարածաշրջանի թվով 16 բնակավայրերի բնակիչների համար ապահովել բարձրորակ  հասանելի և մատչելի բժշկական ծառայությունների մատուցում: «Արմավիր ԲԿ» ՓԲԸ-ի բժշկական սարքավորումների համար ֆինանսական միջոցների հատկացումը անհրաժեշտ է որպեսզի բժշկական հաստատությունների շահագործման հանձնման ժամանակ ապահովվի ծառայությունների լիարժեք մատուցումը:

3. Իրավական ակտի նախագիծը մշակող պատասխանատու մարմինը.
Նախագիծը մշակվել է Հայաստանի Հանրապետության առողջապահության նախարարության ֆինանսատնտեսագիտական վարչության աշխատակիցների կողմից։

4. Պետական բյուջեի եկամուտներում և ծախսերում սպասվելիք փոփոխությունների մասին. 
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։

5. ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։
Նախագծի մշակման համար կիրառված իրավական ակտերն են` «Հայաստանի Հանրապետության 2023 թվականի պետական բյուջեի մասին» օրենքը և Հայաստանի Հանրապետության կառավարության 2022 թվականի դեկտեմբերի 29-ի «Հայաստանի Հանրապետության 2023 թվականի պետական բյուջեի կատարումն ապահովող միջոցառումների մասին» N 2111-Ն որոշումը:

6. Կապը  ռազմավարական փաստաթղթերի հետ. Հայաստանի վերափոխման ռազմավարություն 2050, կառավարության 2021-2026թթ, ծրագիր, ոլորտային և /կամ այլ ռազմավարություններ.
Ներկայացված նախագիծը բխում է ՀՀ կառավարության  2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության 2021-2026թթ ծրագրի, «4.5 Առողջապահություն» մասի դրույթներից, մասնավորապես առողջապահական կազմակերպությունների շենքային պայմանների բարելավում, անհրաժեշտ գույքով, սարքավորումներով հագեցվածություն: 
 
